
cheklashlar bundan mustasnodir”, deb alohida modda sifatida belgilab qo‘yilgan. Lekin uni tartibga 
keltirish va salbiy oqibatlarini yumshatish jamiyat hayoti uchun juda ahamiyatlidir. Buning uchun 
mavjud iqtisodiy omillarni bartaraf etish bilan birga ijtimoiy muammolarni chuqurroq o‘rganib, tahlil 
qilish asosida ularga yechim topish zarur. Agar oilalardagi yashash sharoitlari yaxshilansa, zaif 
vaziyatdagi fuqarolar, oilalarni ijtimoiy himoyasi kuchaytirilsa, fuqarolar o‘z oilasini va yaqinlarini 
tashlab, noqonuniy yo‘llar bilan chegarani bosib o‘tish, noqonuniy ishlash holatlari kamayadi va 
buning oqibatida oilalar barqarorligiga putur yetmaydi. 

Zamonaviy jamiyatlarda ijtimoiy-iqtisodiy islohotlar, fan-texnika taraqqiyoti, tovarlar, 

xizmatlar va ishchi kuchi bozorlarida raqobat bo‘lib turgan sharoitda kadrlarga oid yangiliklar mehnat 
jarayonining ajralmas qismiga aylanadi va ular tashkil etishni hamda boshqarishni talab qiladi. Ijro 
hokimiyati tizimini optimallashtirish, maʼmuriy islohotlarni davom ettirish va davlat boshqaruvida 
zamonaviy menejment usullarini keng qo‘llash zarur. Davlat boshqaruvida samaradorlikni oshirish 
maqsadida davlat xizmatiga malakali mutaxassislarni jalb etishga qaratilgan yagona kadrlar siyosatini 
shakllantirish zarur. “Bugun oddiy bir haqiqatni tan olishimiz kerak. Davlat idoralarida malakali va 
yetuk kadrlar yetishmayapti. Hanuzgacha davlat xizmatchilarining maqomi belgilanmagan, davlat 
xizmatiga qabul qilishning oshkora mexanizmlari ishlab chiqilmagan” [1]. Bu boradagi 
muammolarni hal etish uchun, avvalo, davlat xizmatchilari faoliyatini xolisona baholash bo‘yicha 
samarali tizim joriy etish zarur. Boshqaruv tizimi sifatini oshirishda “Xalq davlat organlariga esa, 
balki davlat organlari xalqqa xizmat qilishi kerak” degan asosiy tamoyilga rioya etish kun tartibidagi 
dolzarb masalaga aylandi. Davlat va jamiyat boshqaruvi, ijtimoiy sohada raqamli texnologiyalarni 
keng joriy etib natijadorlikni oshirish mumkin.  

Dunyo davlatlari boshqaruv amaliyoti tajribasida yosh rahbarlarning boshqaruv 
kompetensiyalarini oshirish alohida ahamiyat kasb etmoqda. Zero, yosh rahbar kadrlar ilg‘or 
texnologiyalarga moyil, innovatsiyalarni qo‘llab-quvvatlashga ishtiyoqmandligi bilan ajralib turadi. 
Mamlakatimiz Prezidenti Shavkat Mirziyoyev taʼkidlaganidek: “Dunyo shunday shiddat bilan 
o‘zgarayaptiki, kechagi siyosiy-iqtisodiy tahlil va bashoratlar bugungi kunga to‘g‘ri kelmayapti. 
O‘zaro qarama-qarshilik, “savdo urushlari”, ekologik muammolar kuchayib bormoqda. Ana shunday 
murakkab sharoitda el-yurt bilan hamdard, hamnafas bo‘lib yashamaydigan, hayotning o‘zi taqozo 
etayotgan oddiy haqiqatlarni tushunmaydigan mansabdorlarning rahbar sifatida kelajagi yo‘q. Ularga 
biron-bir masʼuliyatli vazifani ishonib ham bo‘lmaydi [2, 40-41]. Rahbar ishlab chiqaruvchi kuchlar 
va ishlab chiqarish resurslarini birlashtirib, uning asosiy harakatlantiruvchi kuchini boshqaruvchi 
sifatida omilkorlik bilan ish yurituvchi shaxsdir. Bu ayni vaqtda rahbarlikning samarali yo‘llarini 
topish, boshqaruv tizimini to‘g‘ri yo‘lga qo‘yish sohasida ilmiy tadqiqotlarga bo‘lgan zaruratni 
oshiradi. Yangi O‘zbekistonda o‘zining shaxsiy fikri, prinsiplari va sohaga yangicha yondashuvi 
bo‘lgan yosh rahbar kadrlarni masʼuliyatli lavozimlarga tayinlashga alohida eʼtibor qaratilmoqda. 
Vaholanki, ayrim yosh rahbarlar davlat xizmatchisi degan masʼuliyatni to‘liq anglab yetmayapti. 
Professor M.Bekmuradov fikriga ko‘ra: “Zamonaviy boshqaruv jarayonlariga xos bo‘lgan bugungi 
rahbar kompetensiyalarini tarkib toptirish barcha faoliyatlar samaradorligini oshirish, pirovard 
natijada esa iqtisodiy, ijtimoiy siyosiy va maʼnaviy intellektual taraqqiyotni taʼminlashning asosiy 
omilidir” [3, 252]. Yosh rahbarlarda boshqaruvchilik bilimi va ko‘nikmalarini yetarli emasligi, ularda 
maʼmuriy usullardan chekinib, liderlik, jamoa bilan maqsadli ishlash, o‘zining ilg‘or g‘oyalari 
atrofida jamoani jipslashtirish, innovatsion g‘oyalarni ilgari surish kompetensiyalarni rivojlantirish 
zaruratini ko‘rsatadi.  Yosh rahbar boshqaradigan tashkilotlar yangilik va kashfiyotlarga moyillik, 
ijodkorlik, ildamlik va o‘zgaruvchan muhitga moslashuvchanlik bilan ajralib turadi. Jahonning 
rivojlangan davlatlarida o‘tkazilgan tadqiqotlarga ko‘ra, inson 35 yoshdan keyin mohir rahbar kadrga 
aylanadi. Unda rahbarlik va yetakchilik qobiliyati uyg‘unlashadi, mohir rahbar sifatida 
kompetensiyalarni o‘zida shakllantiradi, yangiliklarni joriy etishda o‘zida ishtiyoq sezadi. Samarali 
boshqaruv qarorlarini qabul qilish uchun eng muhim omillardan biri – axborotni yig‘ish va tahlil 
qilish. Yosh rahbarlarda eng murakkab vaziyatlarda to‘g‘ri va tezkor qaror qabul qilish ko‘nikmasini 
shakllantirida axborotdan samarali foydalanish bo‘yicha maxsus trening dasturlaridan foydalanish 
maqsadga muvofiq [4, 3-4].  

Bugungi kundagi zamoanviy rahbar tajribali mutaxassis bo‘lishi bilan birga insoniy 
fazilatlarni mujassam etgan, boshqaruv ilmidan xabardor, yuqori intellektual salohiyatga ega 
masʼuliyatli kishi bo‘lishi lozim. Mamlakatimizda iqtisodiy islohotlarni chuqurlashtirish 
yo‘nalishlarida mahalliy boshqaruv organlari rahbarlik lavozimlarini yosh, yuqori malakali, kasbiy 
mahorat jihatidan har tomonlama puxta tayyorlangan tajribali mutaxassislar bilan to‘ldirish vazifasi 

asosiy ustuvorlik kasb etadi. Milliy anʼanalarga ko‘ra xalqimiz hamisha rahbarlarga tayanadi. Bu o‘z 
navbatida rahbar shaxslar zimmasiga ulkan masʼuliyat yuklaydi.  

Bugungi kunda ryespublikamizda yagona kadrlar siyosatini amalga oshirish uchun davlat 
xizmatini rivojlantirish Agentligi tashkil etildi. Qisqa vaqt ichida agentlik tomonidan davlat organlari 
va tashkilotlarida xodimlarni boshqarish, inson resurslarini rivojlantirish borasida bir qator muhim 
ishlar amalga oshirildi. Eng munosib kadrlarni ochiq mustaqil tanlovlar orqali davlat fuqarolik 
xizmatiga jalb etish ishlari boshlandi. Davlat xizmatchilarining bilimini sinovdan o‘tkazish va 
psixologik portretini shakllantirish maqsadida davlat xizmatchisi testi moduli ishlab chiqildi. Milliy 
kadrlar zahirasi yaratildi va shakllantirilib borilmoqda. Bugungi kunda kadrlarni tanlash va ishga 
qabul qilish, boshqarish va salohiyatidan unumli foydalanishda dunyoning yetakchi kompaniyalari 
tomonidan amalda qo‘llab kelinayotgan metodlarni yosh rahbar kadrlar faoliyatida tadbiq etishda 
quyidagi masalalar dolzarb bo‘lib qolmoqda:  

Yosh istiqbolli boshqaruv kadrlarni tanlash, tayyorlash, qayta tayyorlash va malakasini 
oshirish hamda rahbar lavozimlarga tavsiya qilishda ilg‘or tajribani o‘rganish, ushbu sohadagi 
mavjud muammolarni aniqlash, ularning amaliy yechimini topishda ilmiy tadqiqotlar zaruratini 
yanada oshiradi;  

boshqaruv salohiyatining sotsiomadaniy fenomen sifatida rivojlanish xususiyatlarini ilmiy 
tadqiq etish hamda uning institutsional asoslarini tahlil qilish;  

boshqaruv salohiyati va madaniyatining o‘zaro aloqadorlikdagi tarkibiy elementlari va 
mazmunini tadqiq etish hamda uning tizim yasovchi elementlarini aniqlash; 

ilg‘or davlatlarda zamonaviy boshqaruv nufuzini hosil qiluvchi kasbiy kompetensiyalarni 
shakllantirish omillari, ularni baholash va o‘lchash metodikalari samaradorligini ochib berish; 

yosh istiqbolli rahbar kadr ijtimoiy maqomi va nufuzini shakllantiruvchi omillarning 
sotsiologik jihatlarini asoslash; 

O‘zbekistonda yosh rahbar kadrlar zahirasini shakllantirishda zamonaviy tendensiyalar, 
kadrlarni saralash, tanlab olish mezonlarining samaradorligini sotsiologik tadqiqot usuli orqali 
aniqlashtirish. 

